
ABSTRAK 

 

Pembelajaran bermakna merupakan proses bagaimana satu informasi baru dihubung 

dengan konsep relevan yang terdapat dalam struktur kognitif pelajar untuk membentuk 

pemahaman tersendiri dan menggalakkan pemahaman konsep secara mendalam. 

Perkembangan penggunaan media sosial dalam pendidikan harus dimanfaat bagi 

menyokong pembelajaran bermakna. Ini kerana media sosial mempunyai pengaruh positif 

dalam proses pembelajaran melalui pendekatan konstruktivisme serta menggalakkan 

pembelajaran kolaboratif dan aktif. Objektif kajian ini dijalankan adalah untuk 

mengenalpasti jenis penggunaan media sosial dan ciri pembelajaran bermakna dalam 

pengajaran dan pembelajaran kursus Teknologi Maklumat. Kajian ini menggunakan 

kaedah kualitatif sepenuhnya melalui temubual dengan pensyarah kursus Teknologi 

Maklumat di Politeknik Ungku Omar. Dalam kajian ini, pemboleh ubah tidak bersandar 

ialah media sosial yang digunakan oleh pensyarah dalam pengajaran dan pembelajaran 

manakala pembolehubah bersandar adalah ciri pembelajaran bermakna iaitu aktif, 

konstruktif, kolaboratif, autentik dan pembelajaran kendiri. Hasil kajian mendapati 

WhatsApp, Facebook dan YouTube adalah antara jenis media sosial yang sering 

digunakan dalam menerapkan pembelajaran kursus Teknologi Maklumat yang bermakna. 

Hasil kajian ini dijangka dapat memberi kefahaman kepada tenaga pengajar kursus 

tentang sumbangan dan implementasi media sosial terhadap pembelajaran bermakna. 
 

1. PENGENALAN 
 

Jumlah pengguna Internet di Malaysia menunjukkan peningkatan kepada 25.08 juta pengguna 

mewakili 79 % penduduk Malaysia (We Are Social & Hootsuite 2018).  Hal ini turut memberi 

kesan terhadap sektor pendidikan. Kemajuan dalam bidang TMK telah memacu ke arah usaha 

untuk memanfaatkan teknologi ini ke dalam persekitaran pendidikan dengan kepercayaan bahawa 

ia akan merevolusikan pengajaran dan pembelajaran (Fullan & Langworthy 2013). Malahan 

teknologi internet turut menyumbang perluasan kandungan pembelajaran tanpa sempadan dalam 

dunia pendidikan (Kop 2011). Persekitaran pembelajaran di abad 21 memberi pelbagai cabaran 

kepada para pengajar dalam membina pedagogi berasaskan praktik yang memperkenalkan pelajar 

dengan pembelajaran bermakna, pengalaman pelajaran yang berkaitan bagi meningkatkan kejayaan 

dan persediaan yang secukupnya untuk menempuh dunia pekerjaan (Evans et al. 2015; Morrison 

& Camargo-Borges 2016).  

Penggunaan media sosial dalam pendidikan semakin berkembang. Aplikasi media sosial yang 

terdapat dalam pelbagai bentuk aplikasi seperti kandungan kolaborasi (Wikipedia), rangkaian 

sosial (Facebook, LinkedIn, Twitter) dan kandungan multimedia (YouTube) membuka peluang 

baru bagi persekitaran pembelajaran sedia ada (Redecker et al. 2010). Sehubungan dengan itu, 

media sosial berpotensi untuk membolehkan cara pedagogi berorientasikan pelajar yang baru 

melalui pendekatan bawah-atas bagi menyokong aktiviti pengetahuan yang memanfaatkan 

kepintaran kolektif tidak seperti pendekatan berorientasikan guru secara hierarki (Makkonen et al. 

2014). Media sosial memberikan pengaruh positif dalam proses pembelajaran ke arah pencapaian 

yang lebih baik (Ertmer et al. 2012) selain menggalakkan pembelajaran kolaboratif yang aktif 

(Junco et al. 2012; Novak et al. 2012). Lee & Hannafin (2016) menyatakan untuk menggalakkan 

pembelajaran bermakna adalah dengan menyepadukan sepenuhnya TMK dalam pendidikan 

melalui pendekatan pedagogi konstruktivisme.  

Jonassen et al. (2008) mengenalpasti lima ciri yang kerap dikaitkan dalam pembelajaran 

bermakna iaitu aktif, konstruktif, matlamat, autentik dan kolaboratif. Oleh hal demikian, reka 

bentuk pengajaran perlu disesuai supaya menjadi lebih aktif dengan penglibatan pelajar di samping 

menggalakkan penerokaan, pembinaan, pengujian, kolaborasi dan refleksi.  

 

1.1 Penyataan Masalah 

 

Dalam dunia pendidikan, pembelajaran abad ke 21 (PAK21) dilihat mampu 

memenuhikeperluan pendidikan masa kini di samping membawa perubahan baru dalam dunia 

pendidikan. PAK21 sinonim dengan pembelajaran yang berpusatkan kepada pelajar. Terdapat 

beberapa elemen yang diterapkan iaitu komunikasi, kolaboratif, pemikiran kritis, kreativiti serta 

aplikasi nilai murni dan etika. Malahan, pengaruh perkembangan teknologi turut memberi kesan 

dalam dunia pendidikan. Sejajar dengan revolusi industri keempat (4.0) atau boleh dirujuk sebagai 

revolusi digital menawarkan tawaran yang sangat menarik kepada dunia pendidikan khususnya 

berkaitan capaian kepelbagaian maklumat dan perkongsian maklumat dengan cepat pada bila-bila 

masa dan di mana sahaja. Generasi kini menjadikan teknologi baharu sebagai gaya hidup sehingga 

mustahil membayangkan dunia hari ini tanpa pengaplikasian teknologi dalam kehidupan seharian. 

Penggunaan telefon pintar memenuhi ruang kehidupan masyarakat. Malaysia kini mula mengorak 

langkah ke arah pengajaran yang dipandu teknologi digital yang lebih bersifat interaktif dan 

fleksibel terus berkembang didorong oleh permintaan pelajar dalam pendidikan. 

Pelajar Politeknik Malaysia kini merupakan remaja Gen-Z iaitu remaja yang lahir selepas tahun 

1995. Menurut Sladek & Grabinger (2013) percaya bahawa terdapat enam ciri utama Gen-Z. 

Antaranya, Gen-Z berminda global dan mahir teknologi sehingga digelar anak watan digital. 

Generasi ini berhubung dan dapat membantu kemahiran kritikal dengan baik seperti kolaborasi, 

sifat ingin tahu, pemikiran kritikal dan penyelesaian masalah. Bagi Gen-Z teknologi bukan sekadar 

alat, malahan adalah sebahagian meluaskan minda mereka. Mereka merupakan generasi realistik 

dan praktikal. Kaedah hafalan bukanlah ciri pembelajaran bagi Gen-Z kerana bagi mereka dunia 

maklumat berada di hujung jari. Sebaliknya mereka memberi tumpuan kepada kaedah pencarian, 

pentafsiran dan pemanfaatan maklumat. Selain itu, Gen-Z merupakan generasi yang belajar secara 

visual melalui rangsangan yang berterusan dalam bentuk permainan video, video YouTube dan  

televisyen.   

Secara asasnya, para pendidik perlu sedar bahawa mereka kini sedang berdepan dengan pelajar 

abad ke 21 yang mempunyai keutamaan dan kaedah belajar yang berbeza. Kaedah baharu untuk 

mereka bentuk semula pembelajaran agar relevan dengan cabaran baharu perlu dijelajahi. Selaras 

dengan pandangan pakar pendidikan Mohamed Amin (2016) yang mengatakan bahawa para 

pendidik perlu mempersiapkan diri untuk melakukan transformasi dalam PdP agar relevan dengan 

pendidikan abad ke 21 dan ke arah budaya hijau, digital dan global di samping memenuhi kehendak 

pembelajaran pelajar Gen-Z. Dalam mempersiapkan diri, pensyarah perlu memahami dan 

melaksanakan ciri pembelajaran abad ke-21. Menurut Tuan Naufal Tuan Khalid (2017), antara ciri 

tersebut adalah seperti berpusatkan pelajar yang mana pelajar berperanan penting dan pendidik 

bertindak sebagai pembimbing, penggunaan komputer, pembelajaran aktif, pembelajaran kendiri 

dan pembelajaran kolaboratif. Ciri ini terdapat dalam ciri pembelajaran bermakna. 

Pihak Politeknik Malaysia telah memperkenalkan CiDOS (Curriculum Information Document 

Online System) sebagai platform e-Pembelajaran sejajar dengan konteks budaya hijau dan dunia 

digital. Kesedaran para pensyarah tentang kepentingan menggabungkan pembelajaran secara 

bersemuka dengan pembelajaran dalam talian menjadikan pembelajaran teradun satu penyelesaian 

yang lebih praktikal (Mohamed Amin & Afendi 2014) pada masa kini. Pembelajaran teradun secara 

umumnya dikenali sebagai pembelajaran berpusatkan pelajar yang disokong oleh penggunaan 

teknologi maklumat, komunikasi dan multimedia sebagai satu alat yang boleh membantu individu 

dalam tugas pengurusan masa, kerja dan kehidupan seharian mereka (Mohd Ghaus 2014). Konsep 

pembelajaran teradun di Politeknik Malaysia menggunakan pendekatan kelas berbalik. Ini bererti 

bahawa semua pembelajaran teori atau konsep dipelajari oleh pelajar secara dalam talian dan segala 

perbincangan pengukuhan berkaitan teori tersebut dilakukan secara bersemuka. Penglibatan pelajar 

sepatutnya memberi manfaat dalam menyumbang kepada penghasilan isi kandungan dan bukan 

hanya sebagai pengguna pasif. Namun, menurut kajian Hafiz et al. (2010) menyatakan pelajar 

Malaysia kurang aktif dalam menyumbangkan kandungan dan maklumat ke dalam aplikasi Web 

2.0. Perkara ini disebabkan ciri, kandungan dan kemudahan aplikasi pada e-Pembelajaran tidak 

menarik seperti aplikasi lain contohnya Facebook (Mohamed Amin 2010).   

Pensyarah harus mengambil kira konsep kontemporari pengajaran dan pembelajaran yang 

merangkumi pembelajaran bermakna, pembelajaran aktif dan penglibatan pelajar di samping 

mengambil kira semula konsep e-Pembelajaran yang merangkumi penggunaan media sosial dan 

Web 2.0 dalam pengajaran dan pembelajaran selaras dengan kehendak Kementerian Pendidikan 

Malaysia agar memanfaatkan bidang teknologi maklumat (Mohamed Amin 2012). Perubahan ini 

dapat melibatkan pelajar secara aktif, berfikiran kritis dan kreatif, kolaborasi serta dapat 

meningkatkan tahap pembelajaran dan pembinaan pengetahuan di samping menerapkan 

pembelajaran sepanjang hayat (Batchelder 2010; Asniza & Zaidatun 2011). Di samping itu, 

pengajar pula dapat menguruskan bahan pengajaran, persekitaran pembelajaran yang lebih efektif 

dan dinamik.  

 
1.2 Persoalan Kajian 

 

Bagi memastikan objektif kajian tercapai dan kajian terancang serta teratur, persoalan kajian telah 

dikenalpasti seperti berikut:  

 

a. Apakah jenis penggunaan media sosial dalam pengajaran dan pembelajaran bagi kursus 

Teknologi Maklumat?  

 

b. Apakah ciri pembelajaran bermakna dalam penggunaan media sosial sebagai medium pengajaran 

dan pembelajaran kursus Teknologi Maklumat? 

 

2. KAJIAN SUSASTERA 
 

2.1 Pembelajaran Bermakna 

Pembelajaran bermakna adalah satu proses aktif yang menggalakkan konsep pemahaman lebih 

luas dan mendalam. Hasil interaksi antara pengetahuan baru dan terdahulu lantaran menghasilkan 

perubahan pengetahuan dan kemahiran jangka panjang (Cadorin et al. 2016). Pembelajaran 

bermakna terjadi apabila idea dan maklumat yang kompleks digabung dengan pengalaman dan 

pengetahuan pelajar sendiri untuk membentuk pemahaman tersendiri. Malahan, menurut Ausubel 

(1963), pembelajaran bermakna boleh dicapai hanya apabila bahan pembelajaran bersesuaian 

dengan struktur kognitif pelajar. Struktur kognitif yang dimaksud ialah fakta, konsep dan 

generalisasi yang telah dipelajari dan diingati oleh pelajar. Oleh hal demikian, kesesuaian bahan 

pembelajaran haruslah berpadanan dengan kemampuan dan kerelevanan struktur kognitif pelajar. 

Pembelajaran bermakna apabila pelajar memahami perkaitan yang dipelajari untuk pengetahuan 

yang lain. Dengan demikian, faktor intelektual emosional pelajar terlibat dalam kegiatan 

pembelajaran. 
Dalam pada itu, Jonassen et al. (2003) menjelaskan pembelajaran bermakna aktif dan 

konstruktif berlaku apabila pengetahuan dibangun sebagai tindak balas kepada persekitaran, 

mencerminkan aktiviti dan mengartikulasikan perkara yang dipelajari. Di samping itu, 

pembelajaran bermakna adalah autentik dan bermatlamat, terletak dalam konteks yang bermakna 

di mana pelajar termotivasi dengan bekerja ke arah matlamat. Selain itu, pembelajaran bermakna 

juga bercirikan kolaboratif yang bergantung kepada pemahaman berunsur sosial dan pembinaan 

pengetahuan bersama.   

Pembelajaran bermakna terdiri daripada lima ciri iaitu (i) Aktif, (ii) Konstruktif, (iii) 

Kolaboratif, (iv) Autentik, and (v) Matlamat seperti Rajah 2.1. Ciri pembelajaran bermakna ini 

harus tertanam dalam model pembelajaran sebagai proses pembelajaran. Malahan, menurut Meyers 

(2014) pembelajaran bermakna boleh dicapai dengan jaya sekiranya proses pengajaran dan 

pembelajaran merangkumi tiga strategi pembelajaran iaitu (i) penilaian awal dan kerap, (ii) 

membenarkan pelajar mengalami sendiri aktiviti sepanjang proses pembelajaran, dan (iii) 

mengambil kira minat dan pendapat pelajar.   

2.2Pembelajaran Teknologi Maklumat Secara Kendiri 

Seiring kemajuan teknologi yang pesat dan keperluan yang berkembang dalam industri hari ini, 

Jabatan Pendidikan Politeknik berhasrat untuk melengkapkan pelajar dengan pengetahuan terkini 

dan kemahiran yang relevan bagi memenuhi cabaran global dan keperluan industri TMK. Hal ini 

adalah tepat terutamanya dalam bidang TMK kerana terdapat permintaan yang pesat berkembang 

untuk tenaga kerja yang sangat mahir dan teknikal. Aktiviti industri TMK banyak memerlukan 

tenaga kerja yang berpengalaman dan berpengetahuan seiring dengan perkembangan kini.  

Melalui pembelajaran kursus teknologi maklumat, pelajar akan menguasai kemahiran 

komunikasi, kepimpinan dan kerja berpasukan. Di samping itu, kemahiran analitikal dan kritikal 

yang kuat dalam menyelesaikan masalah dan kekangan yang realistik dengan menggunakan 

pengetahuan, prinsip dan kemahiran dalam teknologi maklumat dapat digunakan. Kemahiran 

keusahawanan juga dapat dipupuk bagi menyumbang kepada pertumbuhan negaara dan persaingan 

dalam industri teknologi maklumat.  

Terdapat pelbagai strategi pengajaran yang untuk memastikan proses pengajaran dan 

pembelajaran dapat dilaksanakan dengan berkesan. Pembelajaran kendiri atau arahan kendiri 

adalah salah satu strategi yang boleh digunapakai bagi memastikan proses pengajaran dan 

pembelajaran berjalan lancar. Pembelajaran ini bersesuaian dengan pembelajaran mereka yang 

telah dewasa dan seiring dengan dunia teknologi maklumat dan komunikasi di hujung jari. Menurut 

Knowles (1975), pembelajaran arahan kendiri merujuk kepada suatu proses di mana individu 

mengambil inisiatif dengan mengenalpasti keperluan dan matlamat pembelajaran mereka sendiri, 

mengenalpasti sumber manusia dan bahan bagi pembelajaran lalu memilih dan 

mengimplementasikan strategi pembelajaran yang bersesuaian dan menilai hasil pembelajaran.  

Teknologi maklumat dan komunikasi turut mempengaruhi proses pembelajaran arahan kendiri. 

Merujuk Karakas & Manisaligil (2012), perkara ini dapat dilihat melalui kerjasama secara 

kolaborasi dengan orang, capaian akses yang mudah dan berterusan terhadap sumber maklumat 

dan peluang di seluruh dunia, penglibatan komuniti dalam talian yang melibatkan pelbagai orang 

daripada pelbagai disiplin untuk berkolaborasi dari segi kerja mahupun pembelajaran dan 

kemampuan kreatif yang dibina melalui teknologi digital. Malahan, Rashid & Asghar (2016) turut 

mendapati bahawa penggunaan teknologi seperti internet, telefon pintar, emel dan media sosial 

mempengaruhi secara positif tahap pembelajaran arahan kendiri mereka. 

 

 
2.3 Media Sosial 
 

Menurut data yang diperolehi daripada Statista, pada tahun 2016 dianggar 3.5 bilion jumlah 

pengguna internet di seluruh dunia. Ini menunjukkan kira-kira 45% penduduk dunia mengakses 

internet pada tahun tersebut. Perkembangan media sosial di kalangan pengguna internet tidak dapat 

dinafikan berikutan 71% daripada pengguna internet merupakan pengguna rangkaian media sosial. 

Angka ini dilapor akan terus meningkat malahan purata masa setiap hari yang dihabiskan di 

rangkaian media sosial turut bertambah. Pada tahun yang sama, 118 minit telah diluang setiap hari 

untuk melayari rangkaian media sosial. Ini menunjukkan setiap daripada kita meluangkan masa 

hampir 2 jam untuk membaca dan membalas kiriman, 'tweeting', berkongsi gambar, menonton 

video, memberi 'likes' dan melihat suapan berita terkini di media sosial.  

Media sosial juga dirujuk sebagai aplikasi atau teknologi Web 2.0 (Ravenscroft et al. 2012; 

Barczyk & Duncan 2011) didefinisi sebagai platform teknologi aplikasi internet yang berhubung 

dan menyokong kandungan yang dijana pengguna (Kaplan & Haenlein 2010; Barczyk & Duncan 

2011). Manakala, menurut Jiao et al. (2015), media sosial merupakan satu platform yang mana 

pengguna dapat meneroka maklumat kandungan bersama, berkongsi pengalaman dan membina 

hubungan untuk tujuan berbeza sama ada sosial atau pendidikan. Media sosial membenarkan 

kandungan dicipta dan dikongsi, bergantung kepada pengguna untuk menentukan cara penggunaan  

(Hrastinski & Aghaee, 2012).Kaplan & Haenlein (2010) mengkategorikan media sosial kepada 

enam jenis iaitu (a) Projek Kolaboratif (b) Blog dan Mikroblog (c) Komuniti Kandungan (d) Laman  

Rangkaian Sosial (e) Dunia Permainan Maya dan (f) Dunia Sosial Maya. 

2.4Media Sosial dalam Pendidikan 

Teknologi memainkan peranan besar kepada perkembangan pendidikan dalam penyediaan 

kepelbagaian kemudahan tanpa sempadan kepada pelajar dengan kepelbagaian aktiviti interaktif 

dalam pembelajaran (Groff 2013). Sikap positif pelajar terhadap teknologi baru, secara tidak 

langsung meningkatkan minat terhadap pembelajaran.  Meskipun pada asalnya sosial media dibina 

bagi tujuan komunikasi sosial namun ia juga sesuai dijadikan medium pengajaran dan pembelajaran 

khususnya bagi meningkatkan interaksi antara pendidik dan pelajar (Sobaih & Mustafa, 2016; 

Sugimoto et al 2015; Hamid et al. 2015). Penggunaan media sosial juga menggalakkan penyertaan 

para pelajar menerusi interaksi, pemikiran kreatif dan kritis serta berkolaborasi (Liburd & 

Christensen 2013; Kelm 2011) yang akan menjadikan para pelajar di institusi pendidikan lebih 

berkeyakinan diri seterusnya dapat membina hubungan yang kuat di kalangan komuniti (Sobaih & 

Moustafa 2016). Secara tidak langsung penggunaan media sosial di sesebuah institusi bagi tujuan 

menarik dan melibatkan pelajar dalam kehidupan akademik membolehkan pelbagai hasilan yang 

positif dicapai seterusnya membantu pihak institusi mencapai objektif penubuhannya (Davis et al. 

2012).   

Namun disebalik kelebihan yang ada, terdapat juga kekurangan atau kesan negatif penggunaan 

media sosial. Antara kesan negatif yang dimaksudkan ialah interaksi yang tidak sesuai antara 

pelajar dan pengajar dalam talian, pengaruh hubungan tidak formal dengan pengajar yang 

mengganggu arahan formal semasa kelas dan pembulian siber (Lau 2017). Malahan, Allen et al. 

2014 menyatakan media sosial juga boleh menjejaskan hak pemilikan, kesejahteraan psikososial 

dan pembangunan identiti serta ketagihan (Slonje et al. 2013). 

Kemunculan medium baru dalam senario pendidikan bukan untuk menggantikan kaedah 

pengajaran tradisional tetapi sebaliknya mengintegrasikan aktiviti pembelajaran bersemuka di 

dalam kelas kepada kaedah ruang maya yang mudah dicapai melalui antara muka web mengikut 

kesesuaian keperluan (Capuruço & Capretz 2009). Sepertimana internet dan media sosial dapat 

membantu individu dan kumpulan mempelajari kaedah baru, interaktif, kolaboratif dan aktif. 

Sumber pembelajaran yang berbeza digunakan oleh pelajar atau pengajar untuk meningkatkan 

kefahaman dan keupayaan ke arah memenuhi objektif tugasan tertentu. Dalam konteks ini, 

sebahagian daripada aplikasi media sosial yang sering digunakan dalam pendidikan adalah:  

 

a. Blog  

 

Blog adalah mekanisme penerbitan, seperti jurnal atau buletin. Blog boleh menggalakkan dialog 

terbuka dan pembangunan komuniti di mana para blogger danpengulas dapat bertukar pendapat, 

idea, dan sikap. Blog dalam pendidikan telah digunakan untuk menerangkan konsep dengan lebih 

jelas melalui kombinasi perkataan, gambar atau video. Deng & Yuen (2010) berpendapat bahawa  

faedah pedagogi blog cenderung kepada dua bidang iaitu blog sebagai peranti reflektif dan blog 

sebagai peranti interaktif. Sebagai alat reflektif, blog menyediakan persekitaran dalam membuat 

refleksi, ekspresi dan mengeluarkan buah fikiran (Wilson & Yowell 2008). Mekanisma interaktif 

ini turut mewujudkan ruang untuk pembelajaran kolaboratif dan kooperatif yang berpotensi dalam 

menggalakkan interaksi (Zandi et al. 2014). Blogger atau pengajar boleh menggunakan blog 

sebagai medium untuk menerbitkan bahan pengajaran dan pemberian tugasan yang boleh dicapai 

oleh pelajar. Kesedaran terhadap keberkesanan pembelajaran oleh kebanyakan pelajar didapati 

apabila mereka melibatkan diri secara aktif dalam membina pengetahuan melaluiinteraksi sosial 

dan kolaborasi kumpulan (Lu & Yeh 2008) serta mengoptimumkan kualiti kerja (Hussin et al. 

2016). Blog turut meningkatkan kemahiran berfikir secara analitik dan kritikal serta meningkatkan 

perkongsian pengetahuan (Ellison & Wu 2008). Blog mempromosikan pembelajaran konstruktivis, 

memberikan pengukuhan dan peningkatan akauntabiliti (Ducate & Lomicka 2008). Sebagai contoh 

apabila pengajar mengintegrasikan blog di bilik darjah, kebiasaannya pelajar akan berdikari, 

bermotivasi untuk belajar bersama, berfikir secara bebas dan tidak bergantung sepenuhnya kepada 

pengajar. 

 

b. Twitter  

 

Twitter menyediakan platform dunia media sosial yang penuh dengan maklumat dan 

pandangan. Penggunaan Twitter memberi kesan positif dalam menyokong persekitaran 

pembelajaran bersemuka bagi menjana perbincangan dan minat dalam topik kursus beserta contoh. 

Ini dapat meningkatkan interaksi dan penglibatan pelajar bersama pengajar. Malahan menurut 

Rinaldo et al. 2011, Twitter turut digunakan oleh institusi sebagai medium interaksi antara pelajar 

dan institusi. Melalui medium ini, pelajar, komuniti mahupun pengikut turut terlibat dalam 

perbincangan mengenai pengalaman, maklumbalas mahupun persepsi berkaitan institusi. Twitter 

adalah satu kaedah yang cepat dan mudah dalam membuat pengumuman, menyelesaikan isu 

pelajar, dan menjalankan tugas pentadbiran berkaitan kursus. Selain itu, pengajar boleh 

menggunakan Twitter untuk berhubung dengan pakar seluruh pelosok dunia untuk mendapatkan 

pandangan atau perspektif dalam memperkayakandungan pengajaran. Pengajar dapat 

memperdalam pengetahuan profesional mereka dengan berhubung pakar dalam bidang. Malahan, 

Twitter boleh digunakan untuk penyelidikan dengan mencari istilah khusus dan mengikuti 

perkembangan hasil penyelidikan tersebut.   

 

c. Facebook  

 

Terdapat banyak kajian yang menunjukkan dan membimbing para guru mengenai cara 

menggunakan media sosial terutama Facebook untuk pengajaran dan pembelajaran di dalam kelas. 

Bugeja (2006) dan Ziegler (2007) percaya bahawa laman rangkaian sosial seperti Facebook 

menawarkan kembali peluang untuk penglibatan pelajar dalam bidang akademik masing-masing 

dengan mempromosikan pemikiran kritikal terhadap pembelajaran. Pelajar telah melihat Facebook 

sebagai sesuatu yang berguna untuk komunikasi dan urusan dalam penetapan akademik (Buzzeto-

More 2012). Tambahan pula, dengan memasukkan Facebook sebagai alat pembelajaran, pengajar 

dapat mencipta satu persekitaran pembelajaran yang baik kerana Facebook merupakan sesuatu 

yang berguna untuk persekitaran pembelajaran (Kabilan et al. 2010) dan berupaya meningkatkan 

praktik pengajaran dan pembelajaran (Hamid et al. 2011).Facebook menjadi satu medium untuk 

berhubung dan berkomunikasi di samping berkongsi maklumat (Marciano 2015; Mourlam 2013). 

Malahan penyertaan dan kadar tindak balas pelajar turut meningkat (Mourlam 2013; Kelm 2011). 

Manakala, kajian yang dilaksanakan oleh Asterhan & Rosenberg's (2015) mendapati guru 

menggunakan Facebook di dalam kelas bagi tiga (3) sebab iaitu (1) tujuan pembelajaran akademik 

melalui perbincangan, tugasan, bahan material yang lebih luas dan menarik serta meningkatkan 

motivasi, (2) mengenali pelajar dengan lebih baik dan memantau pelajar jika memerlukan 

pertolongan ataupun ketinggalan, dan (3) memperbaiki hubungan antara pelajar dan guru dengan 

interaksi yang lebih menyeronokkan. 

 

d. Wiki  

 

Antara teknologi Web 2.0, wiki kelihatan menawarkan kemungkinan kerjasama yang paling 

dinamik (Parker & Chao 2007; West & West 2009) dengan membenarkan orang lain mengedit dan 

memperbaiki kandungan yang disediakan (Duffy et al. 2006). Beldarrain (2006) menyatakan Wiki 

sebagai pantulan kerja kolaboratif dari pelbagai penulis dan penciptaan bulks oleh pengumpulan 

laman web yang saling berkaitan. Proses pengajaran, pengenalan, dan pembetulan kandungan 

melalui refleksi memberi peluang kepada pendekatan pendidikan yang bersesuaian dengan 

pandangan sosio-budaya pembelajaran (Cress & Kimmerle 2008). Teknologi wiki mencipta 

peluang yang besar untuk pembelajaran (Wheeler & Wheeler 2009). Wiki sebagai alat kerjasama 

membantu pelajar merangsang penulisan (Özdemir & Aydin 2015), membina pengetahuan 

bersama (Rasmussen et al. 2013), dapat menyokong penciptaan pengetahuan kolaboratif (Raman 

et al. 2005) dan melibatkan pelajar dalam persekitaran kolaboratif (Parker & Chao 2007). 

Paradigma pembelajaran kolaboratif dan pembelajaran konstruktivis merupakan asas untuk 

penggunaan wiki dalam pendidikan. Wiki membolehkan kemahiran berfikir yang lebih tinggi dan 

hafalan maklumat yang lebih panjang apabila dibandingkan dengan pembelajaran individu. Wiki 

muncul sebagai alat yang sesuai untuk merealisasikan pendekatan konstruktif dengan strukturnya 

yang membolehkan interaksi dan menggalakkan pengguna untuk mengambil bahagian, berfikir dan 

membuat maklumat bersama (Gokcearslan & Ozcan 2011). 

 

e. YouTube  

Video digunakan secara meluas dalam pendidikan bagi pengajaran dan pembelajaran (Christ et 

al. 2017; Calandra et al. 2014). Penggunaan video sebagai elemen multimedia dalam aktiviti 

pembelajaran telah terbukti keberkesanannya (Brame 2016; Stockwell etal. 2015). YouTube adalah 

laman web perkongsian video di mana pengguna boleh memuat naik, berkongsi, melihat dan 

mengulas pada video. Hasil kajian yang dilaksanakan oleh Moran et al. (2011) mendapati video 

dalam talian seperti YouTube mempunyai nilai terbesar digunakan dalam kelas sekaligus paling 

banyak digunakan dalam kursus selain podcast, wiki dan blog. Malahan, YouTube turut digunakan 

oleh pelajar kolej untuk mendapatkan maklumat atau kandungan bagi menyokong pembelajaran 

kolaborasi (Hrastinski & Aghaee 2012), menggalakkan pembelajaran kendiri dan membantu 

pengajaran dalam talian (Berk 2009; Logan 2012). Bukan itu sahaja, YouTube memberikan sumber 

perkongsian video secara berkesan di peringkat kelas menengah (Szeto & Cheng 2014). YouTube 

menjadi instrumen pendidikan dalam meningkatkan pembelajaran secara inovatif dan peningkatan 

pemahaman pelajar yang lebih mendalam bagi kandungan kursus (Jones & Graham 2013; Logan 

2012). Ini dibukti dengan kewujudan YouTube EDU, YouTube Teachers dan YouTube for School  

(Buzzeto-More 2014). Penggunaan kombinasi video dan YouTube dalam pembelajaran memberi 

manfaat yang besar kepada pelajar malah meningkatkan minat dan kecekapan di samping 

memperkayakan kandungan pembelajaran. 

 

2.5 Rangka Kerja Konseptual Ciri Pembelajaran Bermakna dalam Media Sosial 

 

Hasil dapatan dikategori kepada dua kategori iaitu jenis penggunaan media sosial di kalangan 

pensyarah dalam PdP kursus Teknologi Maklumat yang melibatkan Blog, Twitter, Facebook, Wiki 

dan YouTube manakala ciri pembelajaran bermakna dalam penggunaan media sosial sebagai 

medium PdP kursus Teknologi Maklumat adalah aktif, konstruktif, kolaboratif, autentik dan 

pembelajaran kendiri. Ciri matlamat tidak diambil kira kerana dalam aktiviti pengajaran dan 

pembelajaran setiap topik yang diajar mempunyai tujuan. Tujuan ini boleh diperolehi dalam 

rancangan mengajar atau garis panduan kursus. Pengajaran dan pembelajaran yang melibatkan 

komputer atau teknologi perlu disokong dengan ciri pembelajaran kendiri (Saedah Siraj 2004). 

Justeru, ciri pembelajaran kendiri termasuk dalam ciri pembelajaran bermakna bersesuaian dengan 

pembelajaran abad ke 21. Rajah 1 menunjukkan rangka kerja konseptual kajian iaitu ciri 

pembelajaran bermakna dalam media sosial.   

Rajah 1: Rangka kerja konseptual kajian 

 

3. METODOLOGI KAJIAN 
 

3.1 Rekabentuk Kajian 

  

Kajian ini menggunakan kaedah kajian kes secara kualitatif untuk mengumpul dan menganalisa 

data. Kajian kes merupakan penerangan dan penganalisisan terperinci sesuatu fenomena atau unit 

sosial yang terdiri daripada individu, kumpulan, institusi atau komuniti. Dalam kajian ini, pengkaji 

memilih pemboleh ubah tidak bersandariaitu media sosial yang digunakan oleh tenaga pengajar 

dalam PdP manakala pemboleh ubah bersandar adalah ciri pembelajaran bermakna iaitu aktif, 

konstruktif, kolaboratif, autentik dan pembelajaran kendiri (Rajah 2). 

 

 

 

 

 

 

 

 

 

 
 

 

 

 

 

 

 

 

Rajah 2: Reka bentuk kajian 

 

Dalam pengumpulan data kualitatif, sampel diperolehi dengan menggunakan kaedah 

persampelan bertujuan. Menurut Creswell (2005), pensampelan bertujuan digunakan untuk 

memilih beberapa individu dan lokasi mereka untuk memahami dengan lebih mendalam sesuatu 

fenomena. Oleh kerana protokol temu bual adalah pengumpulan data secara kualitatif maka 

pengumpulan data boleh dihentikan apabila data yang diperolehi telah mencapai tahap tepu iaitu 

keadaan apabila data yang dikumpul bertindih antara satu sama lain dan tidak menghasilkan data 

yang baru (Creswell 2005; Jasmi 2012).  

Bagi kajian ini, pengkaji telah memilih kajian kes sebagai reka bentuk kajian dengan pendekatan 

kaedah kualitatif sepenuhnya. Kajian kes dilaksanakan untuk mengkaji, menerangkan dan 

menjelaskan mengenai satu keadaan kelompok yang kecil secara mendalam (Sabitha Merican 

2009) yang mengaitkan individu dan pengalaman individu (Ananda Kumar 2009). 

Perlaksanaan pengumpulan data kajian adalah melibatkan sepenuhnya kaedah kualitatif yang 

telah dijalankan menerusi kaedah temu bual melibatkan 36 orang pensyarah Politeknik Ungku 

Omar bagi menjawab instrumen soalan temubual untuk mengenalpasti jenis penggunaan media 

sosial dan ciri pembelajaran bermakna dalam pengajaran dan pempelajaran (PdP) kursus teknologi 

maklumat. 

3.2Instrumen Kajian 

 
Kajian ini menggunakan soalan temu bual yang dibangun berdasarkan ciri pembelajaran 

bermakna yang diperolehi melalui rumusan kajian susastera. Sebelum temu bual dijalankan 

protokol temu bual dirancang bagi memastikan kelancaran sesi temu bual. Protokol adalah enarai 

yang mengandungi soalan yang akan dikemuka dalam sesi temu bual. Temu bual separa berstruktur 

diguna kerana teknik ini bersifat fleksibel yang membolehkan responden menghuraikan setiap 

perkara yang difikir kepada pengkaji (Merriam 1998). 

 
3.3 Strategi Analisis Data 

 

Data temu bual tenaga pengajar dianalisis menggunakan teknik analisis tematik (Boyatzis 

1998). Teknik ini sesuai bagi data berbentuk teks. Kaedah ini amat berkesan bagi mengenalpasti, 

menganalisa dan melaporkan paten dan tema dalam data. Malahan, analisis tematik memberi 

kelebihan dari segi fleksibiliti (Braun & Clarke 2006). Rajah 3 menunjukkan proses yang 

digunakan bagi menganalisis data tematik dalam kajian. 

Rajah 3: Proses analisis data tematik yang diadaptasi daripada Braun & Clarke (2006) 

 

 

4. DAPATAN KAJIAN DAN PERBINCANGAN 

 
4.1 Analisis Data Demografi 

 

Bahagian ini menerangkan analisis data demografi terhadap kaedah kajian yang telah 

dijalankan. Seramai 36 orang tenaga pengajar telah ditemu bual bagi mendapatkan maklumbalas 

mereka mengenai ciri pembelajaran bermakna dalam penggunaan media sosial sebagai medium 

pengajaran dan pembelajaran kursus Teknologi Maklumat. 

 

4.2 Analisis Penggunaan Media Sosial dalam Pengajaran dan Pembelajaran 

 

Berdasarkan maklumbalas daripada temu bual yang dilakukan ke atas 36 pengajar Politeknik 

Ungku Omar, 100% memberikan maklumbalas yang positif terhadap penggunaan media sosial 

dalamPdP. Antara pendapat yang diberikan ialah kemudahan dalam mengakses maklumat dan 

perkongsian serta menjimatkan masa. Media sosial juga dikatakan membantu komunikasi dua hala 

antara pengajar dan pelajar namun penggunaannya perlu dikawal. Selain dari itu pelajar juga lebih 

berdikari dan aktif dalam pembelajaran. 

 

 
Rajah 4: Jenis media sosial yang digunakan oleh responden 

 
Rajah 4 menunjukkan jenis media sosial yang pernah digunakan oleh responden dalam sesi PdP. 

100% responden menggunakan WhatsApp sebagai medium perkongsian maklumat secara dua hala. 

Digunakan untuk berkongsi nota dan bersoal jawab di samping mewujudkan kumpulan tertentu. Ia 

juga merupakan medium yang pantas untuk berkongsi maklumat. YouTube pula menjadi pilihan 

pengajar untuk digunakan dalam PdP mereka bagi memudahkan pemahaman terhadap maklumat 

yang hendak disampai. Video YouTube yang digunakan dapat menarik minat untuk belajar dan 

meningkatkan pemahaman terhadap apa yang dipelajari. 94% daripada mereka menggunakannya 

dalam PdP bagi tujuan tersebut. Facebook dipilih sebagai medium PdP disebabkan penggunaannya 

yang sangat popular. Selain dapat mewujudkan kumpulan, ia juga membenarkan pengguna 

berkongsi video, nota, komen dan turut memudahkan perbincangan dilakukan. Blog biasanya 

digunakan oleh responden untuk memuat naik nota, bersoal jawab dan berforum. Susunan pos yang 

mengikut tarikh memudahkan ia dikesan. Wiki pula digunakan oleh responden bagi tujuan mencari 

maklumat, definisi atau nota yang berkaitan dengan pembelajaran. Walaubagaimanapun kesahihan 

atau sumber maklumat yang diperoleh agak diragui. 44% responden menggunakannya dalam PdP 

mereka. Tiada di kalangan responden yang menggunakan Twitter dalam PdP manakala 44% 

responden menggunakan jenis media sosial seperti Telegram, Friendster, Google Drive dan lain-

lain dalam PdP. 

 
4.3 Analisis Kandungan bagi Ciri Pembelajaran Bermakna dalam Penggunaan Media Sosial 

sebagai Medium Pengajaran dan Pembelajaran 

 
4.3.1 Aktif dan Media Sosial 

 

Pelajar bersifat lebih aktif dalam PdP apabila pelajar berkongsi maklumat, bahan dan 

pendapat. Keaktifan ini boleh dicapai melalui penggunaan media sosial yang boleh dicapai pada 

bila-bila masa di mana sahaja pada masa nyata. Di samping itu, pelajar lebih bersikap terbuka 

dalam memberi pendapat mahupun bertanya soalan.pelajar belajar dengan lebih baik apabila 

mereka terlibat secara aktif dalam proses ini, dan pelajar yang bekerja dalam kumpulan 

cenderung untuk belajar lebih banyak dan menyimpannya lebih lama daripada format 

pengajaran lain (Agosto et al. 2012). Pengajar turut menggunakan ruangan komen dalam sesi 

PdP untuk mengaktifkan pelajar kerana melalui ruangan komen pelajar perlu memberi 

maklumbalas terhadap kandungan yang diajar mahupun dikongsi.pelajar belajar dengan lebih 

baik apabila mereka terlibat secara aktif dalam proses ini, dan pelajar yang bekerja dalam 

kumpulan cenderung untuk belajar lebih banyak dan menyimpannya lebih lama daripada format 

pengajaran lain (Agosto et al. 2012). Pengajar turut menggunakan ruangan komen dalam sesi 

PdP untuk mengaktifkan pelajar kerana melalui ruangan komen pelajar perlu memberi 

maklumbalas terhadap kandungan yang diajar mahupun dikongsi.Antara pendapat responden: 

 

"Memberi peluang untuk pelajar lebih terbuka untuk beri pendapat dan bertanya soalan dalam 

aplikasi WhatsApp atau Facebook berbanding secara bersemuka."-Responden 1  

 

"Pelajar akan mengaktifkan diri secara tidak langsung apabila terdapat soalan daripada 

pensyarah ataupun perbincangan dalam kumpulan WhatsApp sebagai contoh."-Responden 6 

Rajah 5: Jenis media sosial yang menunjukkan ciri aktif 

 

4.3.2 Konstruktif dan Media Sosial 

 

Tujuan pembelajaran secara konstruktif untuk melatih para pelajar berfikir secara kritis dan 

berkemahiran dalam memproses pengetahuan. Dilengkapi dengan pemikiran kritis dan 

memproses pengetahuan yang diperoleh, pelajar mampu menyelesaikan masalah dalam 

kehidupan sebenar dengan mencari penyelesaian alternatif kepada masalah. Pembelajaran 

secara konstruktif berlaku apabila pelajar dapat mengaitkan pengetahuan sedia ada dengan 

konsep yang baru dipelajari. Pelajar dapat meneroka perkara baru melalui media sosial. Saluran 

media sosial dapat memberi banyak maklumat, mudah untuk diakses dan majoritinya percuma. 

Pelajar dapat membina pengetahuan melalui media sosial apabila rakan memberi maklumbalas 

terhadap sesuatu isu atau pengetahuan dan secara tidak langsung rakan pelajar lain turut 

mendapat maklumat tersebut. Antara pendapat responden adalah: 

 

"Video YouTube dapat dijadikan analogi kepada teori yang dipelajari dan memudahkan pelajar 

untuk mengaitkannya dalam dunia sebenar."-Responden 5.  

 

"Media sosial seperti Wiki, YouTube dan WhatsApp dapat mengasah kemahiran pelajar di 

samping menambah baik kemahiran tersebut hasil gabungan pembelajaran dalam media 

sosial."-Responden 20 

Rajah 6: Jenis media sosial yang menunjukkan ciri konstruktif 

 

4.3.3 Kolaboratif dan Media Sosial 

 

Pembelajaran kolaboratif dapat dilaksana dengan berkongsi maklumat secara komunikasi 

dua hala melalui media sosial. Pelajar terlibat secara aktif dalam memberi cadangan, idea dan 

perbincangan terhadap isu atau pengetahuan secara bersama-sama bagi menyumbang ke arah 

pemahaman yang lebih baik dalam konsep yang dipelajari dapat memantapkan kemahiran 

kognitif beraras tinggi. Pembelajaran kolaboratif dapat dilaksana melalui kumpulan. Pensyarah 

turut menggalakkan pelajar mengoptimumkan penggunaan media sosial sebagai sumber rujukan 

dan rangkaian media sosial dalam mengembangkan idea dan pengetahuan. Justeru, kebolehan 

pelajar dalam membuat tugasan adalah melangkaui daripada jangkaan dan dapat dikongsi secara 

menyeluruh melalui media sosial yang merupakan salah satu alat untuk bekongsi dan berhubung 

dengan sesiapa sahaja di seluruh dunia di alam maya. Malahan, perbincangan ilmiah ini dapat 

melatih diri menerima pendapat daripada orang lain di samping membangunkan kemahiran 

sosial dan pembinaan pasukan. Dalam pada itu, pensyarah berperanan sebagai fasilitator boleh 

menyediakan satu blog sebagai platform untuk pelajar berkongsi pendapat dan mewujudkan 

interaksi dua hala antara sesama pelajar dan juga pensyarah. Antara pendapatresponden adalah: 

 

"Perkongsian bahan pembelajaran dengan rakan kursus boleh berlaku contohnya melalui 

posting bahan dalam Facebook dan disusuli komen rakan lain untuk sama-sama menyumbang 

pemahaman dalam konsep dipelajari."-Responden 1 

 

"Pembelajaran secara kolaboratif dapat dilaksanakan melalui berkongsi maklumat dan idea 

secara berkumpulan."-Responden 6 

Rajah 7: Jenis media sosial yang menunjukkan ciri kolaboratif 

 

4.3.4 Autentik dan Media Sosial 

 

Pembelajaran autentik atau perkaitan topik pembelajaran dengan kehidupan sebenar agak 

sukar diperolehi tetapi platform media sosial seperti YouTube dan Facebook menyediakan 

contoh yang bagus tentang penggunaan topik secara praktikal dan disampai secara berkesan dan 

realistik. Dalam pembelajaran autentik, pelajar dikehendaki mengumpul maklumat, memahami 

secara mendalam dan dapat menghubung kaitkan perkara yang dipelajari dengan dunia atau 

situasi sebenar yang mana boleh diintegrasi dan diaplikasi merentas disiplin kursus. Pelajar 

boleh mengaplikasikan pembelajaran autentik melalui situasi sebenar yang boleh diperolehi 

daripada media sosial seperti video YouTube, perbincangan atau debat menggunakan hashtag, 

lintas langsung di Facebook bagi kursus melalui komen mahupun pertanyaan soalan pada masa 

nyata dan penggunaan WhatsApp sebagai medium pembuktian tugasan yang mana pelajar 

menangkap gambar sebagai bukti bagi tugasan yang dilaksana. Lantas, tugasan dapat dilaksana 

dengan lebih cepat dan telus. Penggunaan bahan bervisual hendaklah dilampir dalam 

persekitaran pembelajaran autentik bagi menyokong kepada pembentukan suasana autentik 

yang mana mampu memberi peluang kepada pelajar untuk merasai sendiri pembelajaran 

berasaskan situasi sebenar. Antara pendapat responden adalah:  

  

"Perkaitan topik pembelajaran dengan kehidupan sebenar agak sukar diperolehi tetapi YouTube 

dan Facebook menyediakan contoh yang bagus tentang penggunaan topik secara praktikal dan 

disampaikan secara berkesan dan realistik."-Responden 1  

 

"Pelajar perlu menerangkan pembelajarannya berdasarkan situasi sebenar melalui tugasan yang 

diberikan."-Responden 6 

Rajah 8: Jenis media sosial yang menunjukkan ciri autentik 

 

4.3.5 Pembelajaran Kendiri dan Media Sosial 

 

Pembelajaran kendiri lebih bertumpu kepada pembelajaran berpusatkan pelajar. Dengan 

adanya teknologi seperti media sosial, konsep pembelajaran kendiri menjadi lebih mudah untuk 

direalisasi. Konsep pembelajaran kendiri membenarkan pelajar menentukan strategi 

pembelajaran sendiri mengikut kemampuan, mampu mengakses bahan pembelajaran, malah 

pelajar dapat mentaksir pembelajaran dengan menilai sama ada pelajar telah menguasai topik 

tersebut. Pelajar bebas meneroka dalam mendapatkan maklumat secara langsung dan 

tidaklangsung melalui media sosial untuk menambah kefahaman mereka mengenai sesuatu 

topik yang telah dipelajari di dalam kelas sekiranya mereka kurang faham tanpa berharap terus 

kepada pensyarah. Pembelajaran menggunakan video YouTube sebagai sumber rujukan turut 

membantu pelajar untuk lebih memahami topik secara visual. Sumber rujukan melalui media 

sosial dapat memberi ruang dan peluang kepada pelajar untuk belajar tanpa mengira waktu dan 

berulang kali. Selain itu, pelajar dapat berhubung dengan sesiapa sahaja di mana jua untuk 

berkomunikasi dan bahkan untuk bertanya soalan kepada yang lebih mahir. Kajian kes 

merupakan antara aktiviti yang boleh dilakukan kepada pelajar dalam merangsang pembelajaran  

kendiri. Pelajar perlu berdikari dalam mencari maklumat berdasarkan garis panduan yang diberi 

oleh pensyarah. Hasil pencarian maklumat yang diperoleh boleh dikongsi dalam kelas atau 

kumpulan dalam media sosial. Malahan, penggunaan WhatsApp dan Facebook menggalakkan 

pelajar untuk berkongsi idea dan menarik minat mereka untuk belajar. Maklumat baru yang 

diperoleh atau dikongsi turut merupakan proses pembelajaran kendiri. Antara pendapat 

responden adalah: 

 

"Pelajar berpeluang untuk bertanya dengan rakan sekelas untuk perkara yang mereka kurang 

faham melalui WhatsApp dan mereka sendiri boleh mengawal proses pembelajaran."-

Responden 1 

 

"Pelajar bebas untuk meneroka dan mendapatkan maklumat secara langsung dan tidak langsung 

melalui media sosial adalah kelebihannya. Tambahan pula, pelajar lebih mudah mendapat 

maklumat daripada pensyarah melalui media sosial kerana mereka tidak terikat kepada satu 

pautan sahaja."-Responden 5 

 
Rajah 9: Jenis media sosial yang menunjukkan ciri pmbelajaran kendiri 

 

4.4 Perbincangan 

 

Penggunaan media sosial ini dalam pembelajaran bermakna dapat diringkaskan seperti Jadual 

1. Media sosial boleh diguna sebagai alat pendidikan yang berkesan kerana setiap ciri pembelajaran 

bermakna dapat diterap ke dalam pengajaran dan mampu memperkayakan pengalaman 

pembelajaran. Ini terbukti melalui kajian Dunn (2013) yang mengetengahkan beberapa faedah 

seperti meningkatkan motivasi dan penglibatan pelajar dengan bahan kursus; meningkatkan 

kerjasama di antara pelajar; meningkatkan interaksi antara pelajar dan pensyarah; perkongsian data 

dan maklumat yang cepat; menghapuskan halangan untuk ekspresi diri dan sumbangan; 

menyediakan pelajar dengan kemahiran abad ke 21 yang dapat membantu di alam pekerjaan dan 

meningkatkan tahap kepuasan. Malahan, pensyarah perlu mencabar diri untuk meneroka 

pengetahuan dan amalan pedagogi yang baru dengan mempelbagaikan reka bentuk penyampaian 

untuk membolehkan dan memudahkan pembelajaran bermakna (Kostiainen et al. 2018). Melalui 

media sosial, pelajar kini boleh meluangkan lebih banyak masa dalam pelbagai bentuk 

pembelajaran yang tidak formal dan tersendiri di luar tetapan pendidikan formal. Ini dapat 

memperkasakan pelajar dengan memberi mereka suara dan medium untuk mengekspresikan diri. 

Malahan, mereka boleh menggunakan ruangan maya ini untuk berinteraksi dan menyumbang idea 

dan sumber dikongsi bersama. Proses ini boleh menjadi pemacu kuat dalam penglibatan 

psikososial. 

Jadual 1: Ringkasan pembelajaran bermakna dalam media sosial 

 

 

 

 

 

 

 

 
 

5. IMPLIKASI, SUMBANGAN, CADANGAN DAN KESIMPULAN KAJIAN 
 

5.1 Implikasi Kepada Pensyarah 

 

Pengajaran adalah proses di mana kita mewujudkan suasana dan pengalaman yang membantu 

pelajar memperoleh pengetahuan, menerapkannya dan mengekalkannya. Pemahaman, penerapan 

dan pengekalan hanya berlaku apabila terdapat pembelajaran yang bermakna. Pembelajaran yang 

bermakna memerlukan tindakan di pihak pensyarah dengan memahami dan menggunakan kaedah 

pengajaran yang membantu merealisasikan pembelajaran yang lebih bermakna. Media sosial turut 

boleh digabung antara satu sama lain dengan kaedah konvensional iaitu secara bersemuka untuk 

menyokong pembelajaran secara teradun atau hibrid yang mana persekitaran dilaksanakan secara 

serentak atau dari masa ke masa. Pelajar akan mempunyai peluang yang cukup untuk bertanya, 

memberi komen dan mendapatkan maklumbalas. Lantas, pelajar mempunyai peluang yang lebih 

banyak dalam membentuk hubungan sokongan dengan pengajar. Interaksi yang berlaku antara 

pensyarah dengan pelajar menjadikan sesi pengajaran dan pembelajaran lebih aktif dan bermakna. 

 

5.2 Implikasi Kepada Pelajar 

 

Apabila ciri pembelajaran bermakna diaplikasi, pelajar dapat mengingati pengetahuan yang 

dipelajari lebih lama dan memudahkan proses pembelajaran seterusnya bagi topik yang mempunyai 

perkaitan. Penggunaan media sosial dalam pembelajaran dan pengajaran memberi peluang kepada 

pelajar untuk berkongsi maklumat dan berkolaborasi sesama mereka di samping meningkatkan 

Cop
yri

gh
t@

FTSM 

UKM



PS-FTSM-2020-047 

19 

 

penglibatan pelajar. Hal ini berlaku kerana media sosial menggalakkan proses perkongsian dan 

pencambahan pengetahuan dengan mengambil bahagian dalam komuniti perkongsian. Di samping 

itu, pelajar belajar dengan lebih baik apabila mereka terlibat secara aktif dalam proses ini. Selain 

itu, pelajar yang bekerja dalam kumpulan cenderung untuk belajar lebih banyak dan menyimpannya 

lebih lama.  

 

 

5.3 Sumbangan Kajian 

 

Dapatan dan perbincangan kajian telah menunjukkan ciri pembelajaran bermakna dapat diterap 

melalui penggunaan media sosial dalam pengajaran dan pembelajaran. Pengunaan media sosial 

merupakan antara kaedah pendekatan pembelajaran abad ke 21. Kajian ini telah mengenalpasti 

jenis penggunaan media sosial di kalangan pesnyarah dalam PdP kursus Teknologi Maklumat di 

Politeknik Ungku Omar. Pensyarah boleh menggunakan jenis media sosial yang disenaraikan 

dalam mempelbagaikan kaedah pengajaran dan pembelajaran. Kepelbagaian kaedah ini dapat 

menarik minat pelajar. Kajian ini turut mengenalpasti ciri pembelajaran bermakna dalam 

penggunaan media sosial sebagai medium pengajaran dan pembelajaran. Terdapat 5 ciri 

pembelajaran bermakna yang telah dibincangkan dalam kajian ini. Ciri pembelajaran bermakna ini 

boleh dijadikan panduan dan rujukan dalam meneroka medium media sosial.  Penerapan ciri 

pembelajaran bermakna dalam aktiviti PdP melalui media sosial dapat memberi peluang kepada 

pensyarah dan pelajar untuk meneroka kepelbagaian sumber maklumat dan ilmu. Di samping, 

menggalakkan percambahan idea dan kreativiti dalam PdP. Komunikasi dan kolaborasi dalam 

proses pembelajaran tidak hanya berlaku dalam kelas dan pusat pengajian sahaja tetapi pelajar 

mahu pun pensyarah sentiasa memperoleh pengetahuan tanpa batasan masa dan tempat. 

 

5.4 Cadangan Kajian Akan Datang 

 

Kesemua hasil penemuan dalam kajian ini adalah terbatas kepada pensyarah Teknologi 

Maklumat di Politeknik Ungku Omar sahaja. Seramai 36 pensyarah merupakan responden dalam 

kajian ini. Data yang berbeza mungkin diperoleh sekiranya kajian melibatkan politeknik yang lain. 

Kajian ini memberikan persepsi pensyarah tentang media sosial yang dianggap bermakna dalam 

pembelajaran pelajar dalam konteks tertentu modul kursus Teknologi Maklumat. Ciri pembelajaran 

bermakna matlamat tidak disentuh dalam kajian ini. Oleh demikian, dalam kajian akan datang, 

dicadang semua ciri pembelajaran bermakna diambil kira dalam temu bual atau instrumen 

bersesuaian. Pembelajaran bermakna juga boleh dilaksanakan pada medium pendidikan yang lain 

seperti gamification, augmented reality dan virtual reality. Kajian lanjut diperlukan untuk 

pengalaman pembelajaran yang bermakna. Kajian juga boleh dilakukan untuk bidang pendidikan 

teknik dan latihan vokasional yang lain.   

 

Reka bentuk kajian pada masa hadapan juga boleh dilaksana dengan pendekatan kualitatif dan 

kuantitatif dengan melibatkan soal selidik dengan pelajar keberkesanan pembelajaran bermakna 

melalui penggunaan media sosial. Memandangkan responden kajian ini terhad di Politeknik Ungku 

Omar sahaja, kajian lanjutan yang lebih meluas merangkumi seluruh politeknik wajar difikir untuk 

mendapatkan gambaran yang menyeluruh berhubung persepsi pensyarah dalam pembelajaran 

bermakna dengan menggunakan platform media sosial. Ini kerana, media sosial mempunyai 

potensi yang baik dalam mempelbagaikan kaedah pengajaran dan pembelajaran. 

 

5.4 Kesimpulan Kajian 

Cop
yri

gh
t@

FTSM 

UKM



PS-FTSM-2020-047 

20 

 

 
Keputusan yang diperoleh hasil daripada kajian ini menunjukkan pembelajaran bermakna dapat 

dilaksana menggunakan media sosial. Manfaat daripada perkembangan teknologi terutamanya 

media sosial yang senantiasa menjadi pilihan pelajar tidak dapat disangkal lagi. Perkembangan 

teknologi TMK memberi kelebihan kepada pendidik dalam meneroka dan menambah baik kaedah 

pengajaran dan pembelajaran seiring dengan persekitaran pembelajaran abad ke 21. 

